
HEIMEL 
Denne forskrifta er fastsett av Solund kommunestyre xxx med heimel i Lov om kommuner og 
fylkeskommuner av 22. juni 2018, nr. 83 (kommunelova) §§ 8-3, 8-4, 8-5, 8-6, 8-7, 8-8, 8-9 
og 8-10 og Lov om visse forhold vedrørende de politiske partiene av 22. mai 1998, nr. 30 
(partiloven) § 10. 
 

§ 1 GENERELT 
Reglementet gjeld folkevalde etter kommunelova § 5-1, 4. ledd. 
 
Folkevalde har ikkje eit tilsetjingsforhold i kommunen og godtgjering er ikkje å rekne som løn. 
Godtgjersle og utbetaling av vederlag for tapt inntekt eller utgifter er likevel 
rapporteringspliktig og skattepliktig som inntekt. 
 
Tvil om tolking av forskrifta vert avgjort av formannskapet. 
 

§ 2 ORDFØRAR 
Ordførarvervet er frikjøpt 100 % og godtgjersla for det vert sett til 75 % av fast godtgjersle til 
stortingsrepresentantane, runda av til næraste 1.000,-. 

Godtgjersla skal dekke alle gjeremål som fell på ordførarvervet etter lov og reglement. 
Ordførar får ikkje godtgjersle etter §§ 4, 5 eller 6, 1. ledd i dette reglementet. 
 
Godtgjersle som ordføraren får som følgje av funksjonar i selskap og organisasjonar kjem i 
tillegg og vert regulert av kvart einskild selskap eller organisasjon. 
 
Ordførar kan ta ut fem veker ferie. Godtgjersla blir utbetalt i 12 like store delar. Det vert ikkje 
utbetalt feriepengar. I juni året etter avgang får avgått ordførar utbetalt 1/12 av siste årsløn. 
 
Ettergodtgjersle for ordføraren er på inntil 3 månader. Ettergodtgjersla vert ikkje utbetalt for 
månader avgått ordførar arbeider meir enn 50 %. Formannskapet handsamar søknader om 
ettergodtgjersle. 
 
Ordførar kan få utbetalt godtgjersle inntil 50 veker ved sjukdom. Sjukefråvær utover 8 dagar 
skal legitimerast med sjukmelding. Eigenmelding kan nyttast i 24 kalenderdagar i løpet av 12 
månader. 
 
Kommunen melder ordførar inn i kommunen sine ordningar for gruppelivsforsikringar og 
pensjon. 
 

§ 3 VARAORDFØRAR 
Varaordførar får ei arbeidsgodtgjersle, jf. kommunelova § 8-4, tilsvarande 6 % av ordførar si 
godtgjersle. 
 
Dersom varaordføraren fungerer som ordførar vert det ytt eit vederlag frå første dag 
tilsvarande ordførar si godtgjersle. Dette gjeld ikkje i periodar der ordføraren har ordinær 
ferie eller er borte som følgje av ordførarfunksjonen. 
 
I periodar varaordførar får utbetalt godtgjersle etter andre ledd i denne paragrafen fell 
godtgjersla etter fyrste ledd i denne paragrafen bort. 
 
Varaordførar får ikkje godtgjersle etter § 4 i dette reglementet. 
 

§ 4 FORMANNSKAPET 
Representantane i formannskapet får ei arbeidsgodtgjersle, jf. kommunelova § 8-4, 
tilsvarande 3 % av ordførar si godtgjersle. 
 

§ 5 MØTEGODTGJERSLE 
Møtande representantar i kommunale råd og utval får ei godtgjersle på 1.280,- for kvart 
møte. Det vert ikkje utbetalt godtgjersle for meir enn eit møte per dag. 
 
Møteleiar i råd og utval får eit leiartillegg på 640,- for kvart møte. 
 
Godtgjersle etter denne paragrafen gjeld ikkje for Ungdomsrådet. 
 

§ 6 TAPT ARBEIDSFORTENESTE OG ANDRE UTGIFTER 
Folkevalde kan få erstatning for tap i ordinær inntekt som fylgje av vervet. Dette gjeld ikkje 
berre tap i lønsinntekt, men også tap i inntekter for sjølvstendig næringsdrivande og andre 
dokumenterte utgifter som fylgjer direkte av vervet.  

Reise og kost i samsvar med Statens reiseregulativ er å rekne som legitimerte utgifter. 
 
Tap etter 1. ledd i denne paragrafen som ikkje kan legitimerast vert dekt med inntil 1.160,- 
per dag. 
 
Tap etter 1. ledd i denne paragrafen som kan legitimerast vert dekt med inntil 4.000,- per 
dag. 
 
Tap etter denne paragrafen vert berre dekt etter søknad. Søknaden må fremjast seinast 12 
månader etter det aktuelle møte. 
 
Dokumenterte tap etter denne paragrafen kan også fremjast av den folkevalde sin 
arbeidsgjevar. 
 

§ 7 NETTBRETT 
Faste representantar i kommunestyre og kontrollutvalet disponerer nettbrett frå Solund 
kommune i perioden dei sit som faste representantar. 
 
Når ein folkevald ikkje lenger skal sitte som faste representantar får den tilbode om å kjøpe 
nettbrettet. Kommunedirektøren får fullmakt til å fastsetja pris. Folkevalde som har sete i to 
periodar eller meir får tilbod om å overta nettbrettet gratis. 
 

§ 8 STØNAD TIL PARTIGRUPPENE 
Kvar partigruppe som har medlem i Solund kommunestyre får kvart år 3.545,- i grunnbeløp 
og 1.380,- for kvart medlem i kommunestyre. 
 

§ 9 JUSTERING AV GODTGJERSLA 
Godtgjersla etter §§ 2, 3 og 4 vert automatisk regulert når Stortinget regulerer godtgjersla til 
stortingsrepresentantar. 
 
Godtgjersla etter §§ 5, 6 og 8 vert regulert 1. januar kvart år i tråd med kommunal deflator. 
Beløpa vert runda av til næraste 10 kr. 
 
Reglementet skal reviderast minst kvart fjerde år. 

